
NAZARIY-USLUBIY YONDASHUV

Annotatsiya. Maqolada “kambag‘allik” tushunchasining iqtisodiy mazmuni nazariy-uslubiy jihatdan 
tadqiq etilgan. Mutlaq, nisbiy, imkoniyatlar va ko‘p o‘lchamli yondashuvlarning evolyutsiyasi qiyosiy 
tahlil qilinib, ularning har biri kambag‘allikning muayyan qirralarini yoritishi asoslangan. O‘zbekistonda 
2021-2025-yillarda pul ko‘rinishidagi kambag‘allik darajasi sezilarli kamaygani bilan birga, mehnat bozorida 
gender muvozanatini yanada yaxshilash, ayollar bandligining rasmiylashuv darajasini oshirish hamda raqamli 
moslashuv imkoniyatlarini kengaytirish zarurati statistik ma’lumotlar asosida ko‘rsatib berilgan. Tadqiqot 
natijasida to‘rtta o‘lcham - daromad, gender tengsizligi, inson kapitali va raqamli moslashuvni uchta darajada 
- shaxs, oila va jamiyat miqyosida birlashtiruvchi “to‘siqlar zanjiri” konseptual modeli taklif etilgan. Mazkur 
model asosida “kambag‘allik” tushunchasining mualliflik ta’rifi ishlab chiqilgan. 

Kalit so‘zlar: kambag‘allik, ko‘p o‘lchamli kambag‘allik, gender tengsizligi, inson kapitali, raqamlashtirish, 
to‘siqlar zanjiri, ayollar tadbirkorligi.

Abstract. The article examines the economic content of the concept of poverty from a theoretical and 
methodological perspective. The evolution of absolute, relative, capability-based, and multidimensional 
approaches is comparatively analysed, demonstrating that each approach highlights particular dimensions of 
poverty. Statistical evidence shows that, alongside a significant decline in monetary poverty in Uzbekistan during 
2021–2025, there remain opportunities to further improve gender balance in the labour market, increase the 
formalisation of women’s employment, and strengthen digital adaptation. As a result of the study, a conceptual 
“chain of barriers” model is proposed, integrating four dimensions - income, gender inequality, human capital, 
and digital adaptation - across three levels: individual, household, and society. Based on this model, the author’s 
definition of poverty is developed. 

Keywords: poverty, multidimensional poverty, gender inequality, human capital, digitalisation, chain of 
barriers, women’s entrepreneurship.

Аннотация. В статье исследовано экономическое содержание понятия «бедность» с теоретико-
методологической точки зрения. Проведён сравнительный анализ эволюции абсолютного, 
относительного, ресурсно-возможностного и многомерного подходов, на основе которого обосновано, 
что каждый из них раскрывает определённые аспекты бедности. Статистические данные показывают, 
что наряду со значительным снижением уровня монетарной бедности в Узбекистане в 2021–2025 
гг. сохраняется необходимость дальнейшего совершенствования гендерного баланса на рынке 
труда, повышения уровня формализации занятости женщин и расширения возможностей цифровой 
адаптации. В результате исследования предложена концептуальная модель «цепи барьеров», 
объединяющая четыре измерения — доход, гендерное неравенство, человеческий капитал и цифровую 
адаптацию — на трёх уровнях: личность, семья и общество. На основе данной модели разработано 
авторское определение понятия «бедность». 

Ключевые слова: бедность, многомерная бедность, гендерное неравенство, человеческий капитал, 
цифровизация, цепь барьеров, женское предпринимательство.

K I R I S H
Kambag‘allikni qisqartirish O‘zbekiston davlat siyosatining ustuvor yo‘nalishlaridan biri bo‘lib, 

“O‘zbekiston - 2030” strategiyasida kambag‘allikni qisqartirish va aholi farovonligini oshirish strategik 
maqsadlardan biri sifatida belgilangan [1]. Rasmiy ma’lumotlarga ko‘ra, mamlakatda kambag‘allik darajasi 
2021-yildagi 17 foizdan 2022-yilda 14 foizga, 2023-yilda 11 foizga, 2024-yilda 8,9 foizga va 2025-yil yakunida 
5,8 foizga qisqargan [7;16]. Bir yil davomida 302 ming oila kambag‘allik holatidan chiqarilgan bo‘lib, shu 
bilan birga, kambag‘allik darajasini yanada qisqartirish bo‘yicha izchil chora-tadbirlarni davom ettirish zarurati 
saqlanmoqda, chunki mazkur toifadagi aholi soni 2,2 mln kishini tashkil etmoqda [16].

Shu bilan birga, erishilgan natijalar, asosan, pul ko‘rinishidagi, ya’ni monetar ko‘rsatkichlar orqali baholanadi. 
Xususan, 2025-yilda oyiga 669 ming so‘mdan kam iste’mol xarajatiga ega bo‘lgan fuqaro kambag‘al hisoblanadi 
[3]. Mazkur mezon daromad va iste’mol imkoniyatlarini aniq baholashga xizmat qilsa-da, kambag‘allikning 
shakllanishiga ta’sir etuvchi ayrim tarkibiy omillarni, jumladan, ayollarning mehnat bozoridagi ishtirokini yanada 
kengaytirish, inson kapitalini rivojlantirish hamda raqamli iqtisodiyotga moslashuv imkoniyatlarini oshirish 
bilan bog‘liq jihatlarni to‘liq qamrab olmaydi. Shu sababli daromad mezonidan yuqoriga ko‘tarilgan oilalarning 
erishilgan iqtisodiy barqarorligini mustahkamlashda mazkur omillarni ham kompleks hisobga olish muhim 
ahamiyat kasb etadi.

Tadqiqot masalasi. Xorijiy va mahalliy ilmiy adabiyotlarda kambag‘allikning ko‘p o‘lchamli tabiati keng 
e’tirof etilgan bo‘lsa-da, gender tengsizligi, inson kapitali va raqamlashtirish omillarini shaxs, oila va jamiyat 
darajalarida yagona sabab-oqibat zanjiri asosida birlashtiruvchi nazariy yondashuvni yanada rivojlantirish 
imkoniyati mavjud. Mazkur jihat kambag‘allikni qisqartirish siyosatida ayollar tadbirkorligining o‘rni va iqtisodiy 
ahamiyatini yanada chuqurroq nazariy asoslash zaruratini yuzaga keltiradi.

Tadqiqotning maqsadi - “kambag‘allik” tushunchasining iqtisodiy mazmunini zamonaviy sharoitlarni hisobga 
olgan holda nazariy-uslubiy jihatdan takomillashtirish hamda uning mualliflik ta’rifini ishlab chiqishdan iborat.

Tadqiqot vazifalari:
1. Kambag‘allik tushunchasiga oid asosiy nazariy yondashuvlarning evolyutsiyasini o‘rganish hamda ularni 

yanada rivojlantirish imkoniyatlarini aniqlash.
2. O‘zbekistonda kambag‘allik va gender tengsizligining zamonaviy holatini statistik ma’lumotlar asosida 

tahlil qilish.
3. Kambag‘allikning o‘zaro bog‘liq o‘lchamlari va darajalarini birlashtiruvchi konseptual modelni ishlab 

chiqish.
4. Taklif etilgan model asosida “kambag‘allik” tushunchasining mualliflik ta’rifini shakllantirish.
Tadqiqot obyekti - O‘zbekistonda kambag‘allik va uni qisqartirish jarayonlari; tadqiqot predmeti esa 

“kambag‘allik” tushunchasining iqtisodiy mazmunini belgilovchi nazariy-uslubiy munosabatlardan iborat.

M A V Z U G A  O I D  A D A B I Y O T L A R  S H A R H I
Kambag‘allik tushunchasining ilmiy talqini bir asrdan ortiq davr mobaynida nisbatan tor, daromadga 

asoslangan yondashuvdan kengroq va ko‘p o‘lchamli yondashuv tomon rivojlanib borgan. Mazkur evolyutsiyani 
besh bosqichga ajratish mumkin.

Mutlaq (biologik) yondashuv. B.S. Rowntree York shahrida olib borgan tadqiqotida kambag‘allikni jismoniy 
hayotni ta’minlash uchun zarur bo‘lgan minimal ehtiyojlarni qondirish imkonini bermaydigan daromad darajasi 
sifatida ta’riflagan [13]. Mazkur yondashuv bugungi kunda ham kambag‘allik chegarasini belgilashning muhim 
nazariy asoslaridan biri bo‘lib qolmoqda. Shu bilan birga, ushbu yondashuvda kambag‘allik, asosan, minimal 
iste’mol ehtiyojlarini qondirish imkoniyatlari orqali baholanadi.

Nisbiy mahrumlik yondashuvi. P. Townsend kambag‘allikni jamiyatda odatiy deb hisoblangan turmush 
tarzi, faoliyat turlari va ijtimoiy munosabatlarda to‘laqonli ishtirok etish imkoniyatlarining cheklanishi sifatida 
talqin qilgan [17]. Mazkur yondashuv kambag‘allikni baholashga ijtimoiy kontekstni kiritishi bilan muhim 
ahamiyat kasb etadi hamda mahrumlikning namoyon bo‘lish shakllarini aniqlash imkonini beradi. Shu bilan 
birga, uning shakllanishiga ta’sir etuvchi omillarni yanada chuqurroq o‘rganish imkoniyati mavjud.

Gender yondashuvi. D. Pearce “kambag‘allikning feminizatsiyasi” tushunchasini ilmiy muomalaga kiritib, 
kambag‘allik sharoitida yashayotgan aholi tarkibida ayollar ulushining ortib borishiga e’tibor qaratgan [12]. S. 
Chant mazkur konsepsiyani yanada rivojlantirib, ayollar kambag‘alligini faqat daromad ko‘rsatkichlari bilan 
emas, balki vaqt yuklamasi, oilaviy va ijtimoiy mas’uliyat hamda qaror qabul qilish jarayonlarida ishtirok etish 
imkoniyatlari bilan o‘zaro bog‘liq holda baholash zarurligini asoslagan [6]. N. Kabeer esa ayollarning iqtisodiy 
imkoniyatlarini kengaytirishni resurslarga ega bo‘lish, mustaqil tanlov qilish imkoniyati va erishilgan natijalarning 
o‘zaro birligi sifatida talqin qilgan [8] (1-jadval).

1-jadval
Kambag‘allik tushunchasiga asosiy nazariy yondashuvlar va ularning cheklovlari1

Yondashuv Asosiy namoyandalar Kambag‘allik mazmuni Cheklovi

Mutlaq B.S. Rowntree Minimal ehtiyojlarni qondiradigan 
daromadning yetishmasligi Faqat iste’molni o‘lchaydi

Nisbiy mahrumlik P. Townsend Jamiyatdagi odatiy turmush 
tarzidan chetda qolish

Sabablarni emas, natijani 
qayd etadi

Imkoniyatlar A. Sen, M. Nussbaum Qadrli hayot kechirish 
imkoniyatlaridan mahrumlik Amaliy o‘lchovi murakkab

Ko‘p o‘lchamli o‘lchov S. Alkire, J. Foster Ta’lim, sog‘liq, turmush 
sharoitidagi mahrumliklar yig‘indisi

Oila ichidagi gender 
tengsizligi va raqamli omil 

hisobga olinmaydi

Gender D. Pearce, S. Chant, N. 
Kabeer

Ayollarning resurs, vaqt va qaror 
qabul qilishdagi tengsizligi

Kambag‘allikning umumiy 
ta’rifiga integratsiya 

qilinmagan
Inson kapitali va raqamli 

tafovut
T. Schultz, G. Becker, J. 

van Dijk
Bilim, ko‘nikma va raqamli 
imkoniyatlar yetishmasligi

Kambag‘allik nazariyasidan 
alohida rivojlangan

Tahlil natijalari shuni ko‘rsatadiki, har bir nazariy yondashuv kambag‘allikning muayyan jihatini chuqur 
yoritadi. Shu bilan birga, gender tengsizligi, inson kapitali va raqamli moslashuv omillari ko‘pincha alohida 
yo‘nalishlar sifatida o‘rganiladi. Mazkur omillarni shaxs, oila va jamiyat darajalarida o‘zaro bog‘liq “to‘siqlar 
zanjiri” sifatida birlashtiruvchi yaxlit nazariy yondashuvni yanada rivojlantirish imkoniyati mavjud. Ushbu jihat 
mazkur tadqiqotning asosiy ilmiy masalasini tashkil etadi.

T A D Q I Q O T  M E T O D O L O G I YA S I
Tadqiqot nazariy-uslubiy xususiyatga ega bo‘lib, uning metodologik asosini tizimli yondashuv va dialektik 

tafakkur tamoyillari tashkil etadi. Kambag‘allik alohida ko‘rsatkich sifatida emas, balki tarkibiy elementlari o‘zaro 
ta’sir qiluvchi ko‘p o‘lchamli ijtimoiy-iqtisodiy tizim sifatida qaraladi.

Tadqiqot materiallarini dastlabki tizimlashtirish, ilmiy manbalardagi ma’lumotlarni saralash va tahliliy 
jarayonlarni qo‘llab-quvvatlashda sun’iy intellekt vositalaridan yordamchi instrument sifatida umumiy tadqiqot 
jarayonining taxminan 10 foizi doirasida foydalanildi. Bunda ilmiy tahlil, natijalarni talqin qilish, konseptual 
modelni shakllantirish hamda yakuniy xulosa va takliflarni ishlab chiqish muallif tomonidan mustaqil ravishda 
amalga oshirildi.

Tadqiqotda quyidagi usullardan foydalanildi:
1. Tarixiy-mantiqiy usul - kambag‘allik tushunchasining mutlaq yondashuvdan ko‘p o‘lchamli yondashuvgacha 

bo‘lgan nazariy evolyutsiyasini aniqlash va tizimlashtirish uchun.
2. Qiyosiy tahlil - asosiy nazariy yondashuvlarning mazmuni, qamrov doirasi va ularni yanada rivojlantirish 

imkoniyatlarini o‘zaro taqqoslash uchun (1-jadval).
3. Kontent-tahlil - kambag‘allik tushunchasiga berilgan ilmiy ta’riflarda qaysi o‘lchamlar va tahlil darajalari 

aks etganini aniqlash uchun.
4. Tadqiqotning mantiqiy ketma-ketligi quyidagicha shakllantirildi: dastlab kambag‘allikka oid nazariy 

yondashuvlar tahlil qilinib, ularni rivojlantirish imkoniyatlari aniqlandi; keyingi bosqichda mazkur jihatlarning 
amaliy ahamiyati O‘zbekiston bo‘yicha statistik ma’lumotlar asosida baholandi; so‘ng aniqlangan o‘lchamlar 
va tahlil darajalari yagona konseptual modelga birlashtirildi; yakuniy bosqichda esa ushbu model asosida 
“kambag‘allik” tushunchasining mualliflik ta’rifi ishlab chiqildi.

Taklif etilgan konseptual modelning empirik asoslanganligini baholash dissertatsiyaning keyingi boblarida 
Qashqadaryo viloyatida o‘tkazilgan so‘rovnoma (n = 120) ma’lumotlari hamda ekonometrik modellar yordamida 
amalga oshiriladi.

T A H L I L  V A  N A T I J A L A R
Tahlil natijalari O‘zbekistonda pul ko‘rinishidagi kambag‘allik darajasi izchil qisqarayotganini, shu bilan 

birga, gender, inson kapitali va raqamli moslashuv bilan bog‘liq omillarni yanada takomillashtirish zarurati 
saqlanib qolayotganini ko‘rsatadi (2-jadval).

1	  Manba: [5–19] asosida muallif tomonidan tuzilgan.

2-jadval. 
O‘zbekistonda kambag‘allik va gender tengsizligining asosiy ko‘rsatkichlari2

Ko‘rsatkich Qiymat Davr Manba

Kambag‘allik darajasi 5,8% (2024-yilda 8,9%) 2025 [2]

Kambag‘al aholi soni 2,2 mln kishi, shundan Qashqadaryo 
viloyatida 238 ming 2025 [3]

Kambag‘allik chegarasi 
(iste’mol xarajati) oyiga 669 ming so‘m 2025 [4]

Mehnatda ishtirok etish 
darajasi: ayollar / erkaklar 40% / 73,3% 2022 [21]

Mehnatda ishtirokdagi 
gender tafovuti 28 foiz punkt (mintaqa o‘rtachasi 19) 2021 [20]

Ish haqidagi gender 
tafovuti

ayollar erkaklarga nisbatan 34% kam 
(jahon o‘rtachasi 20%) so‘nggi baho [22]

2 yoshgacha bola 
parvarishi yoki tug‘ruq 
ta’tilidagi nofaol ayollar

2,2 mln (nofaol aholining 44%) 2025, I yarim yil [23]

Norasmiy sektorda 
ishlovchi ayollar ulushi taxminan 60% 2025 [24]

Ayol tadbirkorlar soni 2,1 mln (jami 5,2 mln dan), 2020-yilga 
nisbatan 7 baravar ko‘p 2024 [25]

Ayollar rahbarligidagi 
kichik korxona va 

mikrofirmalar
43 860 ta 01.01.2025 [26]

Jadval ma’lumotlari asosida kambag‘allikning o‘zaro bog‘liq to‘rtta asosiy o‘lchamini ajratish mumkin.
Daromad o‘lchami. Kambag‘allik darajasining 2021–2025-yillarda qariyb uch baravar qisqarishi aholi 

daromadlarini oshirish va kambag‘allikni qisqartirishga qaratilgan chora-tadbirlarning ijobiy natijalarini 
ko‘rsatadi [7;16]. Shu bilan birga, kambag‘al aholining hududiy tarkibida ayrim viloyatlarning ulushi nisbatan 
yuqori bo‘lib, Samarqand, Farg‘ona, Qashqadaryo va Andijon viloyatlari umumiy kambag‘al aholining salmoqli 
qismini tashkil etadi [16]. Mazkur holat daromad bilan bog‘liq omillarni hududiy va tarkibiy xususiyatlarni 
hisobga olgan holda yanada chuqurroq o‘rganish maqsadga muvofiqligini ko‘rsatadi.

Gender o‘lchami. Ayollarning mehnat bozoridagi ishtirok darajasi erkaklarnikiga nisbatan sezilarli 
farqlanadi, mazkur tafovut esa mintaqaviy o‘rtacha ko‘rsatkichga nisbatan yuqoriroq darajada shakllangan 
[20]. Jahon banki baholashiga ko‘ra, uy-ro‘zg‘or va parvarish vazifalarining katta qismi ayollar zimmasiga 
to‘g‘ri kelishi mehnat bozorida gender muvozanatini yanada yaxshilash zaruratini yuzaga keltiradi [20]. 
Iqtisodiy nofaol aholining 44 foizini bola parvarishi bilan band ayollar tashkil etishi mazkur omilning iqtisodiy 
ahamiyatini ko‘rsatadi. Natijada gender bilan bog‘liq tafovutlarni qisqartirish oila darajasida daromad 
manbalarini diversifikatsiya qilish va iqtisodiy barqarorlikni mustahkamlash imkonini beradi.

Inson kapitali o‘lchami. Ayollar oliy ta’lim talabalarining 54 foizini tashkil etadi. Shu bilan birga, mavjud 
bilim va ko‘nikmalardan mehnat bozorida yanada samarali foydalanish imkoniyatlari mavjud. Ish haqidagi 34 
foizlik tafovut hamda ayollarning nisbatan kam haq to‘lanadigan tarmoqlarda ko‘proq band bo‘lishi shakllangan 
inson kapitalini daromadga aylantirish imkoniyatlarini yanada kengaytirish zarurligini ko‘rsatadi. Bola parvarishi 
bilan bog‘liq uzoq muddatli tanaffuslar esa kasbiy bilim va ko‘nikmalarni muntazam yangilab borishga bo‘lgan 
ehtiyojni oshiradi. Shu sababli asosiy masala inson kapitalining hajmidan ko‘ra, undan samarali foydalanish 
imkoniyatlarini kengaytirish bilan bog‘liq.

Tahlil natijasida aniqlangan to‘rtta o‘lcham shaxs, oila va jamiyat darajalarida turlicha namoyon bo‘ladi 
(3-jadval).

2	  Manba: ko‘rsatilgan manbalar asosida muallif tomonidan tuzilgan.

3-jadval
Kambag‘allik o‘lchamlarining darajalar bo‘yicha namoyon bo‘lishi3

O‘lcham Shaxs darajasi Oila darajasi Jamiyat darajasi

Daromad
Barqaror va rasmiy 

daromad manbaining 
yo‘qligi

Daromad manbalari sonining 
kamligi, boquvchilar yukining 

yuqoriligi

Kambag‘allikning hududiy 
jamlanishi

Gender tengsizligi
Ayolning mehnat va 

tadbirkorlikda ishtirok eta 
olmasligi

Parvarish yukining nomutanosib 
taqsimlanishi

Mehnat bozoridagi 
gender tafovuti va ijtimoiy 

stereotiplar

Inson kapitali
Ko‘nikmalarning eskirishi, 

ta’limdan foydalana 
olmaslik

Farzandlar ta’lim va sog‘lig‘iga 
investitsiyaning cheklanishi

Ayollar bilim salohiyatidan 
to‘liq foydalanilmasligi

Raqamli moslashuv Raqamli ko‘nikmalar va 
qurilmalar yetishmasligi

Onlayn xizmat, to‘lov va 
savdodan chetda qolish

Norasmiy bandlikning 
saqlanib qolishi, raqamli 

tafovut

O‘lchamlar bir-biridan ajralgan holda emas, balki o‘zaro bog‘liq va izchil tarzda ta’sir ko‘rsatadi. Bir 
darajada yuzaga kelgan to‘siq keyingi darajadagi cheklovlarni kuchaytirishi va natijada yana shaxs darajasidagi 
imkoniyatlarga ta’sir etishi mumkin. Mazkur o‘zaro bog‘liqliklar 1-rasmda “to‘siqlar zanjiri” konseptual modeli 
ko‘rinishida ifodalangan.

1-rasm. “To‘siqlar zanjiri” konseptual modeli4

1-rasmdan ko‘rinadiki, to‘rtta o‘lcham har bir darajaga o‘zaro bog‘liq holda ta’sir ko‘rsatadi. Shaxs darajasida 
yuzaga keladigan to‘siqlar oila va jamiyat darajasidagi imkoniyatlarga ta’sir etishi, jamiyat darajasidagi omillar 
esa qayta shaxs darajasiga ta’sir ko‘rsatib, kambag‘allikning takroran yuzaga kelish ehtimolini oshirishi mumkin.

Olingan natijalar kambag‘allikni faqat daromad chegarasi asosida talqin qilish uning shakllanishi va qayta 
yuzaga kelish mexanizmlarini to‘liq ochib bermasligini ko‘rsatadi. Taklif etilayotgan yondashuv mavjud nazariy 
yondashuvlardan to‘rtta jihati bilan farqlanadi.

Birinchidan, gender tengsizligi faqat demografik guruh belgisi sifatida emas, balki kambag‘allikning 
shakllanishiga ta’sir etuvchi muhim tuzilmaviy omil sifatida qaraladi. MPI uy xo‘jaligini yagona tahlil birligi 
sifatida baholagani sababli oila ichidagi resurslar va vaqt taqsimotidagi tafovutlarni har doim ham to‘liq aks 
ettirmasligi mumkin [9; 10]. Chant ta’kidlaganidek, ayollar kambag‘alligi nafaqat daromad ko‘rsatkichlari, balki 
vaqt yuklamasi va mas’uliyatlar taqsimotidagi nomutanosibliklar orqali ham namoyon bo‘ladi [6].

3	  Muallif ishlanmasi.
4	  Muallif ishlanmasi.

Ikkinchidan, inson kapitali faqat to‘plangan bilim va ko‘nikmalar hajmi bilan emas, balki ulardan samarali 
foydalanish imkoniyatlari orqali ham baholanadi. Schultz va Becker nazariyalarida inson kapitali daromad 
shakllanishining muhim manbai sifatida qaraladi [14;5]. O‘zbekiston misolida esa ayollarning ta’lim darajasi 
yuqori bo‘lishiga qaramay, ularning mehnat bozoridagi ishtirok darajasi nisbatan pastroq shakllangan. Shu 
sababli mualliflik yondashuvida “inson kapitalidan foydalanish imkoniyatlarining qisqarishi” tushunchasidan 
foydalanildi.

Taklif etilgan modelni yanada rivojlantirishning istiqbolli yo‘nalishi uning empirik asoslanganligini kuchaytirish 
va o‘lchamlar o‘rtasidagi bog‘liqlik darajasini miqdoriy baholashdan iborat. Shuningdek, mavjud rasmiy statistik 
ma’lumotlarda kambag‘allik ko‘rsatkichlarini jins va raqamli ko‘nikmalar kesimida yanada batafsil shakllantirish 
imkoniyatlari mavjud. Mazkur masalalar dissertatsiyaning keyingi empirik boblarida so‘rovnoma ma’lumotlari va 
ekonometrik tahlil usullari yordamida chuqur o‘rganiladi.

X U L O S A  V A  T A K L I F L A R
Tadqiqot natijalari asosida quyidagi xulosalar shakllantirildi:
1. Kambag‘allik tushunchasining ilmiy talqini mutlaq va nisbiy yondashuvlardan imkoniyatlar hamda 

ko‘p o‘lchamli yondashuvlar tomon rivojlangan. Shu bilan birga, gender tengsizligi, inson kapitali va raqamli 
moslashuv omillari mavjud yondashuvlarda ko‘pincha alohida yo‘nalishlar sifatida o‘rganib kelinmoqda.

2. O‘zbekistonda kambag‘allik darajasi 2021–2025-yillarda 17 foizdan 5,8 foizgacha qisqargan. Shu 
bilan birga, ayollarning mehnat bozoridagi ishtirokini yanada kengaytirish, bandlikning rasmiy shakllarini 
rivojlantirish hamda ish haqi bo‘yicha mavjud tafovutlarni qisqartirish oilalarning iqtisodiy barqarorligini 
mustahkamlashda muhim ahamiyat kasb etadi.

3. Kambag‘allikning to‘rtta o‘lchami - daromad, gender tengsizligi, inson kapitali va raqamli moslashuv - 
shaxs, oila va jamiyat darajalarida o‘zaro bog‘liq holda namoyon bo‘lib, “to‘siqlar zanjiri”ni shakllantiradi. Mazkur 
zanjirning alohida bo‘g‘inlariga kompleks ta’sir ko‘rsatish kambag‘allikni qisqartirish natijalarining barqarorligini 
oshirish imkonini beradi.

Xulosalardan kelib chiqib, quyidagi takliflar ilgari suriladi:
1. Kambag‘allikni baholashning milliy tizimida pul ko‘rinishidagi ko‘rsatkichlarni gender, inson kapitali va 

raqamli moslashuv o‘lchamlarini qamrab oluvchi ko‘p o‘lchamli ko‘rsatkichlar bilan to‘ldirish maqsadga muvofiq.
2. Uy xo‘jaliklari kuzatuvlarida kambag‘allik bilan bog‘liq ko‘rsatkichlarni jins, bandlik shakli va raqamli 

ko‘nikmalar kesimida yanada batafsil shakllantirish va e’lon qilib borish tavsiya etiladi.
3. Kambag‘allikni qisqartirish va oilalarning iqtisodiy imkoniyatlarini kengaytirishga qaratilgan dasturlarda 

ayollar tadbirkorligini “to‘siqlar zanjiri”ning bir nechta bo‘g‘iniga bir vaqtning o‘zida ta’sir ko‘rsatuvchi muhim 
vosita sifatida rivojlantirish maqsadga muvofiq. Bunda moliyaviy ko‘makni parvarish xizmatlari hamda raqamli 
ko‘nikmalarni rivojlantirish dasturlari bilan uyg‘unlashtirish samarali natija berishi mumkin.

4. Kambag‘allik holatidan chiqqan oilalarning iqtisodiy barqarorligini monitoring qilishda inson kapitali 
va raqamli moslashuv ko‘rsatkichlaridan erta ogohlantiruvchi indikatorlar sifatida foydalanish maqsadga 
muvofiq.

